
Athugasemdir Varmársamtakanna við deiliskipulag Augans í Helgafellslandi.
Með framtíðarhagsmuni íbúa Mosfellsbæjar og verðandi íbúa Helgafellslands í huga fara Varmársamtökin (kt. 560606-1760) þess á leit við bæjaryfirvöld að taka til endurskoðunar deiliskipulag svokallaðs Auga í Helgafellslandi. 

1. Staðsetning grunnskólans

Staðsetja á grunnskóla svæðisins í Auganu sem myndað er úr tengibrautum sem leiða eiga bílaumferð inn og út úr hverfinu. Varmársamtökin telja afar óheppilegt að staðsetja skólabyggingar á umferðareyjum vegna þess að það:

1. stofnar lífi barnanna í hættu; 

2. mengar umhverfi þeirra; 

3. kemur í veg fyrir framtíðaruppbyggingu á skólalóðinni; 

4. lækkar fasteignaverð á svæðinu því staðsetning skólans gerir að verkum að lítt fýsilegt verður fyrir barnafólk að setjast þar að 

5. og er í mótsögn við yfirlýst markmið í greinargerð með aðalskipulagi Mosfellsbæjar 2002-2024 sem kveða á um að tryggja sem best möguleika á útivist og auðveldan aðgang íbúa að náttúrunni o.s.frv. 

Í ljósi ofangreindra annmarka fara Varmársamtökin þess á leit við skipulagsyfirvöld að staðsetningu skólans verði breytt. Til viðmiðunar bendum við á nýtt rammaskipulag við Varmá í Hveragerði þar sem þess er sérstaklega gætt að aðeins komi bílar að einni hlið grunnskólans. Bakhlið skólans liggur að Varmánni þannig að börnin hafa gott aðgengi að náttúrunni. Almennt er þess gætt í rammaskipulagi við Varmá í Hveragerði að laga byggð að landslagi og tryggja aðgengi íbúa að náttúrunni.

2. Dýrar og fyrirferðarmiklar hljóðvarnir

Skv. deiliskipulagi Augans á að reisa miklar og kostnaðarsamar hljóðvarnir í kringum tengibrautina og setja  þrefalt gler í nokkrar byggingar vegna hávaðamengunar.

Varmársamtökin telja að ekki sé nauðsynlegt að reisa hverfi í Helgafellslandi sem haldið er slíkum annmörkum strax í upphafi. Með svipuðu skipulagi og áðurnefndu rammaskipulagi í Hveragerði væri hægt að spara sér þennan tilkostnað. Endurskipulagning svæðisins með þessa gagnrýni að leiðarljósi hefði í för með sér að:

1. eignir á svæðinu yrðu verðmeiri og skatttekjur bæjarfélagsins því meiri; 

2. lífsgæði íbúa myndu aukast til muna; 

3. að sú sérstaða Mosfellsbæjar væri áfram tryggð að íbúar hefðu auðvelt aðgengi að náttúrulegu umhverfi. 

Vitað er að þrefalt gler eykur til muna loftleysi í byggingum sem gerir að verkum að gluggar þurfa helst alltaf að vera opnir. Sem hljóðvörn hefur því þrefalt gler lítið að segja. Háar hljóðmanir skerða útsýni og ánægju fólks af umhverfinu og ættu því að vera neyðarúrræði sem varla ætti að þurfa að grípa til í nýhönnuðu hverfi. 

Varmársamtökin fara því þess á leit við skipulagsyfirvöld í Mosfellsbæ að skipulagið verði endurskoðað í heild sinni með hagsmuni verðandi íbúa og bæjarfélagsins í huga. Einnig hvetja samtökin bæjaryfirvöld til að miða leyfilegt hljóðstig á svæðinu við leiðbeiningargildi Umhverfisstofnunar í nýrri byggð sem er hámarki 45 db en ekki 55 db eins og gert er ráð fyrir nú. Stofnunin sækir fyrirmynd sína í staðla sem hafðir eru til hliðsjónar hjá Evrópusambandinu.

3. Helgafellsland og nærliggjandi hverfi skoðuð sem ein heild

Varmársamtökin fara þess á leit við skipulagsyfirvöld að þess sé gætt við hönnun byggðar í Helgafellslandi að svæðið ásamt nærliggjandi íbúðahverfum sé skoðað sem ein heild. Fyrirhuguð staðsetning tengibrautar úr Helgafellslandi um Álafosskvos hefur hins vegar þær afleiðingar að:

1. íbúðahverfin: Ása-og Landahverfi, Álafosskvos og Helgafellsland einangrast hvert frá öðru; 

2. samgangur íbúa torveldast vegna bílaumferðar; 

3. slysahætta eykst;

4. samnýting þjónustu skerðist;

5. útivistargildi svæðisins í heild sinni minnkar stórlega; 

6. fasteignaverð lækkar; 

7. og skatttekjur sveitarfélagsins rýrna. 

Það eru því vinsamleg tilmæli Varmársamtakanna að bæjaryfirvöld velji tengibrautinni stað sem samrýmdist betur velferð íbúa og sveitarfélags. 

IV. Greinargerð og skipulag í innri mótsögn 

Það sem vekur athygli þegar deiliskipulag Helgafellslands er skoðað er hversu lítill samhljómur er milli skipulagsins sjálfs og þeirra markmiða sem kynnt eru í greinargerð að aðalskipulagi Mosfellsbæjar 2002-2024. Varmársamtökin fara því þess á leit við bæjaryfirvöld að úr þessu verði bætt á þann veg að farið sé eftir greinargerð og skipulag Helgafellsland endurhannað í takt við þau markmið sem þar er lýst.

